
Possenti familia entzute handikoa zen Italiako Asis aldean. Kristau bizitzan ere ongi hezi eta haziak izan ziren beren 13 seme-alabak; haietatik hamaikagarrena dugu gaurko santua: Ama Nahigabetuaren GABIREL SANTUA. 1838.ko martiaren 1.an jaioa. Lau urteko mutikoa zela, galdu zuen ama. Aitak bereak eta bost egin zituen seme-alabak bide zuzenean hazten. Bere gobernadoretzako karguak baino buruhausten gehiago eman zion aita-izatearen ardura honek. Gabirel santuak bizitza osoan gordeko ditu bere gurasoengandik jasotako erakutsi ederrak.
Espoletora aldatu zen ikasketak egiteko asmoz. Jakina, ohi denez, inguruak erakarrita, etxeko giroa zertxobait galdu zuen. Bere burua zaintzen, dotore jantzi eta usaintzen aparta izan zen Gabirel. Frantzisko gaztea -hala deitzen zen bataioz; gero Pasiotar egitean aldatu zuen Gabirel izenez- zegoen lekuan, izaten zen alaitasuna, kirola eta lagunarteko giro gozoa. Eta dantzan berriz... “Dantzari” izenez ezagutua izateraino. Hala ere, ez zuen bere burua bekatu astunez lohitu. Kristau Eskoletan eta Jesuitetan ikasi zuen, eta horrek eutsi zion bere zintzotasunean.
Espiritubide sakonagorako deiak ere izan zituen; behin eta berriz gaixoaldi baten ondoren. Baina benetako golpea bere arreba maiteena Maria hil zitzaionean hartu zuen. Hain astinaldi gogorra izan zuen, harremanak zituen neskatxa utzi eta erlijioso-bizitzarako promesa egin zuen. Honetan-horretan, Espoleton, abuztuko Andre Mariaren zortziurrenaren barruan, Ama Birjinaren irudia kalez-kale zeramatela, bere parera etorrita, berari begira-begira jarri eta ama-deia entzun deia: “Frantzisko, zuretzat ez da mundua. Sartu zaitez erlijioso-bizitzan”. Eta besterik gabe, Pasiotarren nobiziadura jo zuen. Eta hasi bazen hasi zen bide berrian aurrera!
Hartu zuen abiaduraz denak harrituta zeuzkan: haren otoitzaldi luzeak, haren penitentziak egin-beharra, haren zehaztasuna betebehar guztietan! Hasieran agertu zitzaion Andre Mariarekiko harremanetan berezia izan zen. 24 urte baino ez zeuzkala, 1862.urteko otsailaren 27an Amaren besoetan geratu zen: “Ene Ama, maite-maite zaitut! Ama, lagundu! Ama, zaindu nazazu etsaiengandik!” esanez.
JAUNAREN HITZAREN ARGITAN

Ebanjelioa: Markos 10, 17-21

Aldi hartan, Jesus bidera ateratzean, norbaitek, lasterka etorrita, aurrean belaunikaturik, honela galdetu zion: 

- «Maisu on, zer egin behar dut, betiko bizia iristeko?

Eta Jesusek berari: 

- «Zergatik esaten didazu “on”? Onik ez da inor, Jaungoikoa besterik. Badakizkizu aginduak: ez inor hil, ezkontza-nahasterik ez egin, ez lapurtu, ez egin gezurrezko testigutzarik, ez kendu azpikeriaz, aintzat eduki aita eta ama». 

Hark erantzun zion: 

- «Maisu, horiek guztiak gaztetandik bete ditut nik».

Orduan Jesusek begiz begi jarririk, honela esan zion onginahiez: 

- «Gauza bat falta zaizu: zoaz, saldu dituzun guztiak, eta eman behartsuei; eta izango duzu gordailu bat zeruan. Eta gero zatoz eta jarrai niri».
GAUR GURE TXANDA
“Irriparrearen santua” deitzen diote San Gabireli. San Luis Gonzagarekin batera, Italiako gaztediaren zerutar zaindari izendatu du Elizak. Gran Sasso deritzaion Alpes aldeko mendialdean santutegi famatua dago, bere izenean jasota; etengabeko jende-katea dabil bere inguruan, batez ere gaztedia.
Zer deritzozu honako hau: “Hain maite-maite dut Maria, nire zeruko Ama, nire bihotz-haragian ezarriko nuke bere izena, nagusiak utziko balidate”. Maitemindua? Amarekin erotuta dagoen haurra? Biak batera. Santutasun-bidean aurrera egiteko, haur egin behar norbere burua, Jesusek esan zuenez; eta pertsona heldua haur egiten da, Jaunarekin maitemintzen denean. Eta ez uste izan hau umekerietara jotzea denik. “Gabirel, ez duzu hau edo hori egingo Mariaren izenean?”, esanez adoretzen zuen bere burua, neketsu zen zerbait egin behar zuenean.
Maitasunez dena uzten duenak, gehiago eta hobea hartzen du. “Hor egongo haiz hi komentu-bazterrean erdilotan, edertasunez beteriko mundua utzita; hator mutil etxera”, zion bere anai Migel sendagileak. “Ez dakizu asko hemengo berri. Egia diotsut: Andre Mariaren aurrean ordu laurden bat ez nuke truk egingo, munduko parranda eta ondasun denagatik ere”. 18 urterekin hasi eta 24rekin bukatu, eta santutasun-gailurrera igo. Hain denbora gutxian ezin gorago igo!

OTOITZA

Ene Jaungoikoa! 

San Gabireli zure Ama guztiz gozoaren 

nahigabeak eten gabe hausnartzen erakutsi 

eta santutasun-gailurrera igotzen lagundu zenion Horrek, 

emaguzu, arren, 

bera bitarteko eta jarraibide dugularik, 

zure Ama Nahigabetuarekin bat eginda bizi gaitezela, 

Haren babespearen poza izan dezagun.

ZURE AHOTSA
Zure ahotsa deika ari zait 

zoko guztietatik.

Begiratzen didaten begi askotan 

zure begirada somatzen dut. 

Oihuka ari zaizkidan ahots askotan 

zure Hitza entzuten dut. 

Nire beharra dutenengan 

zure esku luzatua ikusten dut. 

Zeu zara galde egiten didan 

haur goseti hori,

edota bere semea alboan daraman 

ama ahuldua ikustean. 

Badakit jende askok ez duela 

zure Ebanjelioa ezagutzen, 

eta beste asko txabola zaharretan bizi direla, 

eta beste askok ere 

lapurretan egiten dutela, biziko badira. 

Eta denek oihu egiten didate beren isiltasunetik, 

ez nadin hain lasai bizi. 

ZER EGIN DEZAKET NIK? 

Lokatzetan jolas dagiten haur horiek 

haientzat eskolan tokirik ez delako, 

eta bizitzeko gogorik ez duen gizon hori 

bere bizitzari zentzurik aurkitzen ez diolako, 

eta kartzeletan jasaten duten hainbat, 

eta, teoriaz libre izanik, 

askatasunik ez dutenak 

besteek hitza ukatzen dietelako... 

Bai guzti horietan eta bai lurreko zoko guztietatik

ZURE AHOTSA DEIKA ARI ZAIT.

BERTSOA

Gabirel deuna ospatzen dugu 

benetan harrigarria:

lau urteko ahaleginetan 

aldare goian jarria. 

Behin ta berriro entzun ta utzi 

Jainkoaren dei larria 

azken batean Ama Birjinak 

eten zion lokarria. 

Eta hasi zuen Pasiotarren 

artean bide berria. 

Bere ezaugarria 

etengabeko irriparria. 

Gurutz-ondoan aurkitu zuen 

Gabirelek iturria;

bihotz-betean edanda ase zen 

gazte honen egarria.

